
Episode 6 - Mga Buhat 2:43-47
Sa Kagpakigsabuwa Ku Mga Tumutuu

Likuon
Na iglikuon taw anay sa pigtun-an taw su minagi ha mga pagtuon taw hu “Mga Buhat”.
Natun-an taw ha imbayaw si Jesus diyà ta langit daw imbilin din sa “Adagi ha Sugù” para hu alan ha mga naluwas.
Dayun imbù-bù ki Jesus sa Balaan ha Ispiritu para magtimà duun hu alan gayod ha mga tumutuu.
Daw dinumahan hu mga milagro sa pag-uma hu Balan ha Ispiritu ta kalibutan din taan ha anlaw hu Pentecostes, para mamatud-an pandayà sa alan ha mga utaw ta Jerusalem ha in-ila on sa Balaan ha Ispiritu sibù hu daan impropesiya ki propeta Joel.
Daw natun-an taw ku inu hai ha mga milagroha. Iyan sa lagong ha angay hu makosog ha hagurus hu kalamag, daw sa logdog ha purma hu mga dilà ha namangdagpù duun hu kada sabuwa ha mga naluwas, daw sa pag-ikagi hu mga tumutuu hu alan ha mga inikagihan ta kalibutan ha hurà dan sukad katun-i.
Namangduguk dayun sa mga Judio ta kay Pedro para matun-an dan sa buut igpasabut taan ha mga kabolongan, daw binatbatan sidan ki Pedro.
Inikagihan sidan ki Pedro ha in-ila hu Magbabayà sa Manluluwas ta kalibutan ba inlansang dan man duun hu krus. Hinimatayan dan si Jesus! Impadulut gayod hai ki Pedro ta kandan.
Inikagihan sidan ki Pedro ha pinamatud-an si Jesus ha iyan gayod sa Manluluwas pinaagi hu gamhanan ha mga buhat din, daw hu mga milagroso ha mga timaan ha nagpaahà hu pagka-Magbabayà din, ba bisan pa taan, inlansang dan man hu krus.
Daw pagkapaliman hu mga taga-Jerusalem hu imbatbat ki Pedro, naadulan pandayà sa mga gahinawa dan, daw naghinulsul sidan daw dinawat dan si Jesus ha Manluluwas dan. Daw para matun-an hu alan ha mga utaw ha mga tumutuu on sidan ta ki Jesus, nagpabautismu sidan pinaagi hu ngaran ki Jesus.
Daw 3,000 ha buuk ha mga Judio sa nangaluwas taan ha anlawa.

Dayun su maluwas on hai sa 3,000 ha mga Judio, nagpuunà say Pedro hu pag-agak kandan daw hu pagtudlù kandan hu mga gimbuhaton ha bagad hu mga nangaluwas.
Tinudluan sidan kay Pedro ha kinahanglan tag-amul-amul sidan para hu pagtuon hu mga kabayà ki Ginoo, aman nagpuunà sidan hu pagsimba ha angay hu intudlù hu mga apostoles ta kandan.
Tinudluan sidan kay Pedro hu pagboghà-boghà hu pan, daw intudlù kay Pedro ta kandan ha sa pan daw sa bino, hulagway hu lawa daw langosa ki Jesus ha nadagmalan para mabayadan sa mga salà dan.
Daw tinudluan kay Pedro sa mga naluwas hu pag-ampù, ta kinahanglan ha sa mga batà hu Magbabayà, maampù-ampuon, daw tagsabuwa para hu paglalang ku Apa dan.







Magbasa kiw anay hu duma pa ha mga birsikulu mahitongod hu pagboghà-boghà hu pan.
Mga Palagbatbat - Iiksplikar yu hai ha mga birsikulu ku kamulu yu tagbasahon.
1 Corinto 11:23-29
23 Ta nadawat ku man puun ki Ginoo sa intudlù ku daan ta inyu ha si Ginoo ha Jesus, duun hu daloman hu pagluibi kandin, nagtimù hu pan 24 daw su makagpasalamat on, binoghà-boghà din hai daw nag-ikagi ha, “Iyan hai sa lawa ku ha binoghà-boghà para ta inyu. Buhata yu hai hu paghandum kanak.”
25 Daw angay daan taan ha paagi, tinimù din sa basu pagkaponga hu panihapun ha tag-ikagi, “Sai ha basu iyan sa bag-u ha kasabutan duun hu langosa ku. Kada pag-inum yu tai, buhata yu para hu paghandum kanak.”
26 Ta kada pagkaon yu tai ha pan daw kada pag-inum yu tai ha basu, tigsangyaw yu sa kamatayon ki Ginoo taman hu paglikù din.
27 Aman sa bisan kin-u ha igkaon hu pan daw ig-inum hu basu ki Ginoo hu paagi ha konà takos, makasalà haan hu lawa daw langosa ki Ginoo. 28 Ba kinahanglan ha magsusi sa kada sabuwa hu kaugalingon din daw human igkaon hu pan daw ig-inum puun ku basu. 29 Ta sa bisan kin-u ha igkaon daw ig-inum ha hurà din pagpanumbaling hu lawa ki Ginoo, tagkan-on din daw tag-inumon din sa hukum hu silut para hu kaugalingon din.

Sa atù pa, iyan haan sa duma ha tudlù hu mga apostoles mahitongod hu pagboghà-boghà hu pan. Daw magbasa kiw pa mahitongod hu intudlù ki Ginoo mahitongod hu pag-ampù.
Lucas 11:1-4
1 Na nag-ampù si Jesus duun hu sabuwa ha dapit, daw su makaponga on amin sabuwa ku mga tinudluan din ha nag-ikagi, “Ginoo, tudlui kay imu hu pag-ampù ha angay hu pagtudlui ki Juan hu mga tinudluan din.”
2 Daw inikagihan sidan ki Jesus ha, “Ku tag-ampù kaw, ikagi kaw ha,‘
Apa, balaanon sa ngaran nu.
Umuma on ngaay sa ginharian nu.
3 Ilahi kay kada anlaw hu inanlaw-anlaw ha igkakaon day.
4 Daw pasayluha kay hu mga salà day,
ta tagpasayluhon day daan sa alan ha nakasalà ta kanay.
Daw hadì kay imu idata duun hu pagsulay.’

Mga sulud, duun hu Mateo 6:7, igkabasa taw ha ku tag-ampù kiw, konà kabayà ki Ginoo ha tagsublì-sublion taw sa iyan dà gihapun ha ampù, ta kabayà ki Ginoo ha tagpakiglalang kiw ta kandin puun hu mga kasing-kasing taw.
Sai ha ampù ha intudlù ki Ginoo, sabuwa hai ha modelo ha ampù, para matun-an taw sa mga angayan taw ig-ampù.
Duun hu birsikulu 2, igkatun-an taw ha ku tag-ampù kiw, iapil taw sa pagdayig ta ki Ginoo. Igkahimu ha ikagihon taw ha, “Apa, balaanon sa ngaran nu,” daw madakol pa sa mahimu ha igdayig taw ta kandin.
Duun hu birsikulu 3, igkatun-an taw ha ku tag-ampù kiw, iapil taw sa pagpanayù ta ki Ginoo hu mga kinahanglanon taw, angay hu pagkaon taw, maayad ha pagtubù hu mga pamulahon taw, mga pinagsuy hu mga batà, daw ku inu pa sa kinahanglanon taw.
Duun hu birsikulu 4, igkatun-an taw ha ku tag-ampù kiw, iapil taw sa pagpangampù hu mga salà taw. Daw kinahanglan daan ha tagpasayluhon taw sa mga utaw ha nakasalà ta kanyu.
Daw duun hu birsikulu 4 gihapun, igkatun-an taw ha ku tag-ampù kiw, iampù taw daan ha ipadiyù kiw ki Ginoo puun hu mga pagsulay daw hu mga lit-ag ki Satanas.
Intudlù hai ki Ginoo duun hu mga apostoles din. Daw sa mga apostoles, nagtudlù daan tai duun ku 3,000 ha buuk ha mga bag-u nangaluwas ha mga Judio, ha bag-u dan taglagimuhon duun hu pagkinabuhì para ta ki Cristo.
Daw sa kanyu daan, ku mag-ampù kiw, iapil taw daan hai ha mga intudlù ki Ginoo duun hu mga pag-ampù taw.
Daw madakol pa sa intudlù ki Ginoo mahitongod hu pag-ampù duun hu lalang din, angay hu pag-ampù taw para hu hurà pa kangaluwas, pag-ampù taw para hu mga sulud ha duun hu salà, pagbinuligà taw hu pag-ampù, pag-ampù taw para hu mga pamunuan daw mga harì, daw duma ha mabasa yu duun hu mga birsikulu din tai ha footnote.[footnoteRef:2] [2:  Filipos 4:6-7; 1 Timoteo 2:1-4; Santiago 5:16; 1 Juan 5:14-15] 

Na magdayun kiw anay hu pagtuon mahitongod hu bag-u ha pamilya hu mga naluwas ta Jerusalem, ha subra on hu 3,000 sa kagkadakol dan.

Sa Duma Ha Trabahu Hu Mga Naluwas Ta Jerusalem
[bookmark: _Hlk165456561]Mga Palagbatbat – iiksplikar yu hai ha mga birsikulu ku kamulu yu tagbasahon.
Mga Buhat 2:42-47
42 Daw inunungan dan gayod sa tudlù hu mga apostoles daw sa panagsabuwa daw sa pagboghà-boghà hu pan daw sa mga pag-ampù.
43 Daw natanongan sidan alan ta madakol sa nangabuhat hu mga apostoles ha mga kabolongan daw milagroso ha mga timaan. 44 Daw sa alan ha mga tumutuu nagpakigsabuwa daw pigsaluhan dan sa alan ha mga butang. 45 Daw impamaligyà dan sa mga kabtangan dan daw sa halin binahin-bahin dan duun hu alan ha sibù hu kinahanglanon hu kada sabuwa. 46 Daw kada anlaw nagsabuwa sidan ta templo daw nagboghà-boghà sidan hu pan duun hu mga balay dan, daw tagkakaon sidan duma hu mga kasing-kasing ha tagkababayà daw maila-ilahon, 47 ha tagdadayigà hu Magbabayà daw nangahimut-an sidan hu alan ha mga utaw. Daw kada anlaw, in-isab ki Ginoo ta kandan sa tagkangaluwas.

Na dinumahan hu mga milagro sa pag-ila hu Magbabayà hu Balaan ha Ispiritu ha nakapabolong ku mga utaw ta Jerusalem, daw su kamulu pa sidan tagkabolong, binatbatan sidan kay Pedro daw nangaluwas sa 3,000 ha mga utaw.
Daw nagdayunà pa si Jesus hu pagbuhat hu mga gamhanan ha mga milagro pinaagi hu mga apostoles, ha tungud duun, nangatanongan sa mga utaw.
Timan-an taw mga sulud, ha sa mga milagro, binuhat ki Jesus pinaagi hu mga apostoles. Duun hu lalang hu Magbabayà, usahay amin pakabuhat hu mga milagro ha konà apostoles, ba kasagarà, mga apostoles gayod sa nagbuhat hu mga milagro. Daw masusi taw hai pinaagi hu pagtuon taw hu “Mga Buhat”.
Hurà tondoka din tai ha birsikulu 43, ku inu hai ha mga kabolongan daw mga milagroso ha mga timaan, ba basta, natanongan duun sa mga utaw.

Daw sa alan ha mga tumutuu, nagpakigsabuwa daan daw nagbinuligà. Sa kadakolà hu mga nangaluwas ta Jerusalem taan ha panahuna, mga Judio ha nakaulì puun hu mga nasud ha na-abroadan dan para makaapil sidan hu Tulumanon hu Paglabay. Ba su mangaluwas on sidan, hurà on sidan pamang-ulì ta nagpabilin dà sidan ta Jerusalem ha tagpaandir hu mga apostoles. Daw basin nangaaminan sa duma hu lutù dan ha mga pagkaon daw mga salapì, aman nagbinuligà sa alan ha mga naluwas daw pigsaluhan dan ganì sa mga butang dan.
Siguru ha naghonà-honà daan sa duma ha laus dà lumikù si Jesus, aman imbaliwalà dan sa mga butang dan. Impalabi dan sa pagbuligà hu mga sulud dan.
Pinaagi tai ha record hu binuhat hu mga naluwas ta Jerusalem, hadì hai tagtudlù ta kanyu ha kinahanglan ha ibaligyà taw sa mga butang taw, daw ipang-ila duun hu mga sulud taw hu pagtuu. Kinahanglan ha mauyag sa mga pamilya taw, daw makagbilin kiw hu kabtangan duun hu mga batà taw daw hu mga apù taw, aman hadì igkahimu ha iamin taw ipang-ila duun hu mga duma taw.
Ba bisan ku hadì taw iamin ipang-ila sa mga butang taw, kinahanglan ha maila-ilahon kiw. Kinahanglan ha konà kiw mga amul o mga kuriput. Kinahanglan ha tagbinuligà kiw, sa kanyu ha nagsusulud. Daw kinahanglan ha tagbulig kiw hu paggastu para hu pagpalokop hu lalang hu Magbabayà. Madakol sa igkagamitan taw hu mga salapì taw para hu kaayadan hu tibuuk lawa ki Cristo, ba tinudluan kiw ki Ginoo ha hadì taw buligan sa tapulan o sa hadì tagtrabahu.
Ku amin hinuun sulud ha tagpaniguru ngaay para mauyag sa pamilya din, ba makaduun hu panahun hu kalogon ha hurà din gayod igkahimu daw hurà din pakabaligyà, na sa kanyu ha amin din, makabulig kiw didalom hu giya ku Apa.
Nakumplitu sa alan ha mga sulud ta Jerusalem ta nagbinuligà sidan, daw siguru ha ayuwà nangabolong tai sa hurà kangaluwas.
Maghisgut kiw on poman mahitongod hu topic ha salapì ku makauma kiw duun hu Mga Buhat kapitulu 5. Pasiuna dà hai ha hisgut mahitongod hu salapì.

Sa pagkinabuhì hu mga naluwas ta Jerusalem, ayuwà nakapahimuut hu Magbabayà daw ayuwà daan nakapahimuut hu hurà kangaluwas su maahà dan sa pagbinuligà hu mga naluwas.
Nagsimba sa mga tumutuu diyà ta templo,
Nagboghà-boghà sidan hu pan,
Nagdayigà sidan hu Magbabayà,
Nagsasalu sidan hu pagkaon ha tagkababayaay daw tag-inabi-abihà,
Nagpatudlù sidan hu mga apostoles,
Nagsabuwa sidan hu pag-ampù duun ku Magbabayà. 
Aman nakilala pandayà hu hurà kangaluwas sa pagkamaayad ku mga nagsusulud duun ki Cristo daw kada anlaw amin pakaisab hu mga naluwas ha bag-u igtuu.

Na sunud ha episode, magtuon kiw mahitongod hu sabuwa pa gayod ha kabolongan ha milagro ha binuhat ki Pedro daw ki Juan, daw hu pagdakolà pa gayod hu mga tumutuu ta ki Jesus.
Tagdayunà pa sa anay ha ang-ang hu trabahu dan, ha iyan sa pagbatbatà hu mga utaw ta Jerusalem.

